
Wěmata 33 

Hwenu e Mawu Mavɔmavɔ ɖɔ xó nú Jelemíi azɔn wegɔ́ ɔ́, é kpo ɖo gankpá mɛ, 

ɖo sɔ́ja e nɔ cɔ́ axɔ́sú ɔ́ lɛ́ɛ sín kɔ́xota. (Jelemíi 33 : 1) 

Aklúnɔ Mavɔmavɔ ɔ́ lɛ́ ɖɔ xó nú Jelemíi azɔn wegɔ́, hwenu e é kpo ɖo gankpá mɛ 

ɖo hɔnmɛ axɔ́sú xwé é. 

Xó e Mawu Mavɔmavɔ ɖɔ ɔ́ ɖíe; Mawu Mavɔmavɔ e bló ayǐkúngban, bó ɖó 

tɛn ná ɔ́, éyɛ́ mɛ e nyǐkɔ tɔn nɔ́ nyí Mawu Mavɔmavɔ ɔ́, xó e é ɖɔ é ɖíe: Sú xó 

ylɔ́ mì, un nǎ sɔ́ nú we; nǔ ɖaxó ɖaxó, nǔ e ɖo hwlǎhwlá bɔ a ma tunwun ǎ 

lɛ́ɛ ɔ́, un nǎ ɖɔ yě nú we. (Jelemíi 33 :2-3) 

Nǔɖexlɛ́mɛ élɔ́ ɔ́, togun Mawu tɔn e Mawu ná lɛ́ vɔ́ wá ɖó ayǐ ɖo ayǐkúngban tɔn 

jí ɖo kannumɔgbénu Babilɔ́nu tɔn gosín gúdo é wɛ é kan. ɖo tají ɔ́, é lɛ́ kan kpikpɔ 

Izlayɛ́li tɔn e ná gosín akɔta lɛ́ɛ bǐ mɛ ɖo vivɔnu hwenu lɛ́ɛ tɔn bó lɛ́ kɔ wá xwé é. 

É sɔ́ nyí nǔ yɔ̌yɔ́ ɖé kplɔ́n mǐ wɛ wɛn élɔ́ ɖe ǎ. Lo ɔ́, mɛɖé sixú lin gbeɖé ɖɔ Izlayɛ́li 

ná lɛ́ kɔ sín mɛ kan nu sín Babilɔ́nu hwenɛ́nu ǎ. Mɔ jɛ́n è nǎ mɔ có bó ɖi sín nǔ 

wɛ. Akpá e Mawu kó dó lɛ́ɛ jɛ́n è nǎ nɔ́ yi vɔ́ x acó bó ná tunwun ɖɔ nǔ ná nyí mɔ̌. 

Bó ná dó dó zǒgbe xó e é ɖɔ é jí ɔ́, Mawu zɔ́n Jelemíi ɖɔ é ní xɔ gle ɖokpó, hwenu 

e axɔ́súɖuta Judáa tɔn ɔ́ ɖo avɔnu yi wɛ é. 



Hwenɛ́nu lo ɔ́, un ylɔ́ Jeluzalɛ́mu sín nyǐkɔ ɔ́, é ná nɔ́ víví nú mì. É wɛ un ná 

nɔ́ dó ba acɔ́ ná ɖo akɔta e ɖo ayǐkúngban ɔ́ jí lɛ́ɛ bǐ nukɔn. Hwenu e akɔta 

lɛ́ɛ na se ɖagbe e wa nú Jeluzalɛ́mu gbé un ja ɔ́, xɛsi ná ɖi yě, bɔ yě ná sísɔ́. 

Nú yě mɔ nyɔ̌ná e un ná Jeluzalɛ́mu ɔ́, kpó lě e nǔ tɔn lɛ́ɛ ɖo nukɔn yi gbɔn 

wɛ ɔ́ kpó ɔ́, ado ná hu yě. (Jelemíi 33 :9) 

Akɔta kosi e ɖo gbɛ ɔ́ mɛ lɛ́ɛ ɔ́, hwenu e yě ná mɔ nyɔ̌ná jí wǔ wɔ̌búwɔ́bú e Mawu 

ná ná togun tɔn Izlayɛ́li lɛ́ɛ ɔ́, xɛsi ɖaxó ná wlí yě bɔ ado ná hu yě, bɔ yě ná ɖó sísí 

ɖaxó ɖé n’i. Izlayɛ́li ɖíe yě kó gbɛ́ wǎn n’i káká ɖ’ayǐ bó nɔ́ sló alɔ n’i e. Hwenu 

e akɔta e ma nyí Jwifu ǎ lɛ́ɛ ná sɔ́ kɛ́n Jeluzalɛ́mu tɔn ɔ́, xomɛhunhun ɖaxó wɛ é 

ná nyí nú Aklúnɔ ɖó alɔ tɔn wɛ yě sɔ́ dó jǐ mɔ̌. 

Hwenɛ́nu su ɔ́, un ná sɛ́ Davídi ví nǔgbó ɖokpó dó. É ná xwedó sɛ́n dó wa nǔ ɖo 

to ɔ́ mɛ, bó na nɔ́ wa nǔ lě e un jló gbɔn é. Énɛ́ ɔ́, axɔ́súɖuto Judáa tɔn ná jɛ éɖée 

sí; Jeluzalɛ́mu ná mɔ agbɔ̌n bó vo. Hwenɛ́nu ɔ́, è nǎ nɔ́ ylɔ́ Jeluzalɛ́mu ɖɔ: ‘Mawu 

Mavɔmavɔ wɛ nyí hwɛjijɔ mǐtɔn. Đó xó e Mawu Mavɔmavɔ ɖɔ é ɖíe: “Axɔ́sú 

Davídi ná ba vǐ tɔn e ná nɔ Izlayɛ́li zinkpo jí ɔ́ kpo gbeɖé ǎ. Mɔ̌ ɖokpó ɔ́, vɔ̌sánú-

xwlémawutɔ́ Levíi ví ná hán gbeɖé ǎ; Levíi ví ɖě ná tíin dandan, bó ná ɖo gɔ̌n ce, 

bó ná xwlé vɔ̌sánú blěbǔ mì, bó ná nɔ́ xwlé vɔ̌ e è nɔ dó zo é mì, bɔ azɔ tɔn ná nɔ́ 

si wá gɔ̌n ce; é ná nɔ́ xwlé kɔnɖókpɔ́ vɔ́ mì. (Jelemíi 33 :15-18) 

Hwɛɖónúmɛ ɖaxó e ɖo axɔ́súɖuta Judáa tɔn jí ná jɛ wɛ ɔ́ ná súnsún akpá e Mawu 

kó dó nú tɔ́gbó yětɔn lɛ́ɛ ɖ’ayǐ xóxó lɛ́ɛ ǎ. Jelemíi ɖɔ agbawungba ɖo mɛ bǐ nukɔn 

ɖɔ yě ná mɔ akpá énɛ́ lɛ́ɛ e Mawu dó lɛ́ɛ bǐ ná jɛ ɖo sɔ e jǎwe é. Hwɛ̌ lɔ ɔ́, bǐ lɛ́ wá 

tɔ́n ɖo akɔjijɛ yɔ̌yɔ́ ɔ́ mɛ. Hwenu e wɛnsagun Gabliyɛ́li wá tɔ́n dó Mali jí é ɔ́, é ɖɔ 

n’i ɖɔ : 

Mawu Mavɔmavɔ ɖɔ nú Jelemíi ɖɔ: Nyɛ Mawu Mavɔmavɔ wɛ ɖo xó ɖɔ wɛ; mi 

sixú gba akɔ e un jɛ xá kéze kpó zǎn kpó é ǎ; mi sixú gba bɔ é su hwenu e zǎn nɔ́ 

kú ɔ́, zǎn ná gɔn kúkú, bɔ é su hwenu e ayǐ nɔ́ hɔ́n ɔ́, ayǐ ná gɔn hǐnhɔ́n a? Mɔ̌ 

ɖokpó ɔ́, akɔ e un jɛ xá mɛsɛntɔ́ ce Davídi ɔ́ sixú ɖo nǎ gblé wɛ káká bónú vǐ e ná 

ɖu axɔ́sú ɖo do tɔn mɛ ɔ́ ná han ǎ. Akɔ e un ka jɛ xá vɔ̌sánú-xwlémawutɔ́ Levíi ví 

lɛ́ɛ ɔ́ sixú ɖo nǎ gblé wɛ bónú yě ná gɔn azɔ̌ ce wa ǎ. (Jelemíi 33 :19-25) 

Nǔɖé sixú sɛ do nú gbeta Mawu tɔn lɛ́ɛ gbeɖé ǎ. Seɖesiyási Judáa xɔ́sú nǔ 

báɖábáɖá ɔ́, ahwan ná wlí kannumɔ tɔn bɔ axɔ́súɖuta ɔ́ ná gba hánnyá. Awěxomɛ 

ɖaxó sín nǔjijɛ énɛ́ lɛ́ɛ ka ná ɖó nǔ kúnkan Davídi tɔn ɔ́ nu ǎ, ɖó mɛɖé ɖo te kpɔ́n 

hwenu e ɖésú ɖó dó é bó ná wá xá axɔ́súzinkpo Davídi tɔn jí, bó ná kpa acɛ nú 

ayǐhínhɔ́n gbɛ ɔ́ bǐ. Susu mawu tɔn byɔ́ ɖɔ axɔ́súzinkpo Davídi tɔn kpódó vɔ̌sánú-



xwlémawutɔ́zɔ́ e Levíi lɛ́ɛ nɔ́ wa ɔ́ ní kpo ɖo te tɛgbɛ kannumɔgbénu yiyi gúdo. 

Éhɔ́nmɛ din ɔ́, nǔgbó wɛ ɖɔ yě sɔ́ ɖo azɔ̌ wa wɛ ǎ. Amɔ̌ ayǐ ɖé ná wá hɔ́n, bɔ yě 

ná lɛ́ bɛ́ azɔ̌. 

Wěmata 34 

Axɔ́sú Babilɔ́nu tɔn Nabukodonɔzɔ́ɔ tɔ́n ahwan Jeluzalɛ́mu kpó Judáa toxo ɖě lɛ́ɛ 

kpó. É kplá ahwangɔnu tɔn bǐ: É cyán sɔ́ja gbɔn axɔ́súɖuto lɛ́ɛ bǐ mɛ, bó cyán gbɔn 

togun e ɖo acɛ tɔn mɛ lɛ́ɛ mɛ. Hwe énɛ́ nu wɛ Mawu Mavɔmavɔ ɖɔ xó élɔ́ nú 

Jelemíi. Xó e nyɛ Mawu Mavɔmavɔ, Mawu Izlayɛ́li tɔn ɖɔ é ɖíe: un jló ná sɛ́ we 

dó Judáa xɔ́sú Sedesíyasi gɔ́n; yi mɔ ɛ, bó ɖɔ n'i ɖɔ Mawu Mavɔmavɔ ɖɔ un ná jó 

toxo élɔ́ nú Babilɔ́nu xɔ́sú ɔ́, bɔ é ná dó zo. Hwɛ ɔ́, a sixú gló e ǎ; è nǎ wlí we, bó 

ná jó we n'i. A ɖǒ ná yi mɔ ɛ, bɔ mi ná kpan nukɔn miɖée, bɔ a nǎ sɔ́ nu towe dó 

ɖɔ lě e a wa nǔ gbɔn é n'i cóbó ná yi Babilɔ́nu. Axɔ́sú Sedesíyasi, nǔ ka ɖo mɔ̌ có, 

ényí a wa nǔ e un ɖɔ nú we ɔ́, a nǎ kú hwǐ kú ǎ. Nyɛ Mawu Mavɔmavɔ ɔ́ wɛ ɖɔ 

mɔ̌ nú we. (Jelemíi 34 :1-5) 

Lě e nǔ ná wá nɔ gbɔn nú Seɖesiyási kɔ́kɔ́ɖɔ́kɔ́ é xó wɛ ɖo fí. É ná kú kpowun lě 

e gbɛtɔ́ bǐ nɔ́ kú gbɔn é, bɔ è nǎ ɖi i bó ya nǔwamɛví dó jǐ tɔn. Hwenɛ́nu tɔn mɛ ɔ́, 

è ka ná to tɔ́n nukún tɔn lɛ́ɛ hwɛ̌, bó ná wlí i hɛn yi Babilɔ́nu. Fí énɛ́ ɔ́ wɛ é ná nɔ 

káká bó kú. 

Axɔ́sú Seɖesiyási jɛ akɔ ɖé xá Jeluzalɛ́mu toxo ɔ́ bǐ, bónú è nǐ jlá gbɔn fí bǐ ɖɔ è 

jó kannumɔ Eblée lɛ́ɛ bǐ, súnnu kpódó nyɔ̌nu kpó bǐ. Bɔ tomɛxó lɛ́ɛ, gbɛtɔ́ 

nukúnɖéjí axɔ́súɖuta ɔ́ tɔn lɛ́ɛ bǐ kpódó togun ɔ́ bǐ kpó jɛ akɔ énɛ́ ɔ́ xá ɛ. 

Axɔ́sú Sedesíyasi jɛ akɔ ɖokpó xá Jeluzalɛ́munu lɛ́ɛ, bó ɖɔ nú yě ɖɔ mɛ e nyí 

kannumɔ lɛ́ɛ bǐ jɛ yěɖée sí. Hwe énɛ́ nu wɛ Mawu Mavɔmavɔ ɖɔ xó ɖokpó nú 

Jelemíi. Eblée súnnu abǐ nyɔ̌nu e ɖo mɛ kannu lɛ́ɛ bǐ jɛ yěɖée sí; énɛ́ ɔ́, mɛ ɖé sɔ́ 

ná zé nɔví tɔn Judáanu dó ɖó kannumɔ ná ǎ. Togun ɔ́ bǐ kpó gǎn yětɔn lɛ́ɛ kpó yí 

gbe bó ná jó kannumɔ yětɔn súnnu kpó nyɔ̌nu kpó, bó sɔ́ ná sɔ́ yě dó ɖó kannumɔ 

gbeɖé ǎ. Nǔgbó ɔ́, yě jǒ mɛ e nyí kannumɔ lɛ́ɛ bǐ. Ée é ká wá yá ɔ́, yě lɛ́ húzú gbe, 

bó lɛ́ wlí mɛ lɛ́ɛ, bó sɔ́ yě dó húzú kannumɔ ná gǎnnugǎnnu. (Jelemíi 34 :8-17) 

Un ná wa nǔ xá yě mɛ e má nyibúví ɖó we, bó gbɔn tɛ́ntin tɔn dó jɛ akɔ ɖo 

nukɔn ce, bó ma ká nɔ gbejí nú akɔ e yě jɛ é ǎ lɛ́ɛ é. Un ná wa nǔ xá gǎn hɔn-

yitɔ́ Judáa tɔn lɛ́ɛ, Jeluzalɛ́mu tɔn lɛ́ɛ, gǎn e nɔ wa azɔ̌ ɖo axɔ́sú ɔ́ xwé lɛ́ɛ, 

vɔ̌sánú-xwlémawutɔ́ lɛ́ɛ kpó mɛ e ɖo togun ɔ́ mɛ, bó gbɔn nyibúví e è mǎ ɖó 

we é tɛ́ntin bó dín é bǐ kpó. Un ná jó yě nú kɛntɔ́ yětɔn lɛ́ɛ, mɛ e ɖo kú yětɔn 



bá wɛ lɛ́ɛ, bɔ cyɔ yětɔn ná húzú nǔɖuɖu nú xɛ e nɔ gbɔn jǐ lɛ́ɛ kpódó kanlin e 

ɖo ayǐkúngban jí lɛ́ɛ kpó. (Jelemíi 34 :18-22) 

Xóxó hwenu ɔ́, ényí mɛ we kplé bó jɛ akɔ ɔ́, nǔjijɛ ɖé nɔ́ wá sú ta ná. É wɛ nyí ɖɔ 

è nɔ hu kanlin ɖokpó bó nɔ́ má ɖó we nyi ayǐ. Bɔ mɛ we e jɛ akɔ ɔ́ lɛ́ɛ nɔ́ gbɔn 

tɛ́ntin tɔn. NǓjijɛ énɛ́ ɔ́ nyí wuntun ɖé bó sɔgbe xá nudó e ná jɛ mɛ e ná gba akɔjijɛ 

ɔ́ ɖo yě mɛ we lɛ́ɛ tɛ́ntin é jí é pɛ́pɛ́. 

Wěmata 35 

Hwenu e Yoyakímu, Joziyási ví ɔ́ ɖo axɔ́sú ɖu wɛ ɖo Judáa to ɔ́ nu ɔ́ wɛ Mawu 

Mavɔmavɔ ɖɔ xó élɔ́ nú Jelemíi; é ɖɔ n'i ɖɔ: Yi mɔ Hlekávu ví lɛ́ɛ, bó ɖɔ xó nú yě 

bó kplá yě wá xɔ e ɖo Mawu Mavɔmavɔ xwé lɛ́ɛ ɖokpó mɛ, bó ná vɛ̌ɛn yě nú yě 

nu. Énɛ́ ɔ́, un yi kplá Yaazaniya Yiimɛyahu ví, Havasiníya vívú ɔ́. Un kplá é kpódó 

nɔví tɔn lɛ́ɛ kpó vǐ tɔn lɛ́ɛ kpó. È nǎ ɖɔ kpowun ɔ́, Hlekávu ví lɛ́ɛ bǐ wɛ un kplá. 

(Jelemíi 35 :1-6) 

Agɔ jó yi gǔdo xó wá. Axɔ́sú Yoyakímu hwenu wɛ nǔ élɔ́ jɛ. Yoyakímu ɔ́ wɛ ɖu 

axɔ́sú bó tɛn mɛ dó nú Seɖesiyási axɔ́sú gǔdo gúdo tɔn Judáa tɔn ɔ́. É kpo xwe 

afɔwe kanwe ko jɛ jí, bɔ Babilɔ́nunu lɛ́ɛ ɖo Jeluzalɛ́mu xá wɛ nukɔn nukɔntɔn ɔ́. 

Énɛ́ ɔ́ gúdo ɔ́, Jelemíi ɖɔ nú Hlekávu ví lɛ́ɛ ɖɔ: Xó e Mawu Mavɔmavɔ 

Nǔbǐwúkpétɔ́, Mawu Izlayɛ́li tɔn ɖɔ nú mi ɔ́ ɖíe, é ɖɔ: 1Mi nyi sɛ́n e tɔ́gbó 

mitɔn Yonadávu dó nú mi é, mi wa nǔ e é ɖɔ nú mi lɛ́ɛ bǐ ɖó ganjí. Énɛ́ ɔ́ wú 

wɛ un ma ná ba mɛ e ná nɔ nukɔn ce ɔ́ kpo gbeɖé ɖo Yonadávu Hlekávu ví ɔ́ 

sín vǐ lɛ́ɛ mɛ ǎ. Xó e nyɛ Mawu Mavɔmavɔ Nǔbǐwúkpétɔ́, Mawu Izlayɛ́li tɔn 

ɖɔ ɔ́ nɛ́. (Jelemíi 35 :18-19) 

È xo Hlekábu ví lɛ́ɛ kpódó Levíi ví lɛ́ɛ kpán bǐ kplé. Levíi ví lɛ́ɛ wɛ nyí akɔta e nɔ 

wa azɔ̌ ɖo Mawuxwé ɔ́ gbe, bɔ Mawusinsɛn ɔ́ ɖo así ná é. 

Wěmata 36 

Hwenu e Joziyási ví Yoyakímu ɖo xwe ɛnɛ bló wɛ ɖo axɔ́súzinkpo Judáa tɔn jí ɔ́ 

wɛ Mawu Mavɔmavɔ ɖɔ xó nú Jelemíi. É ɖɔ n'i ɖɔ: Xó e ɖɔ nú we wɛ un ɖe dó 

Izlayɛ́li kpó Judáa kpó, kpódó akɔta lɛ́ɛ kpó wú sín axɔ́sú Joziyási hwenu ɔ́, sɔ́ 

anyǔwéma ɖokpó bó vlɔ́n, bó wlán bǐ d'é jí. Bóyá Judáa ví lɛ́ɛ se nǔ nyanya e un 

jló ná wa xá yě lɛ́ɛ ɔ́, yě sixú jó gbɛ nyanya e zán wɛ yě ɖe ɔ́ dó, bɔ un ná zé hwɛ 

e yě hu lɛ́ɛ kpó nǔ e yě wa nyi do lɛ́ɛ kpó kɛ yě. (Jelemíi 36 :1-3) 



Gbɛmɛ fí wíwá Aklúnɔ Jezu tɔn kpo xwe nǔwɔntɔn atɔ́ɔ́n mɔ̌ ɖíe. Xwe énɛ́ ɔ́ xwe 

wɛ Nɛbukanɛzáa ɖu ɖo Ejípunu lɛ́ɛ jí ɖo Kaakemícu, bó gbɔn Jeluzalɛ́mu bó bɛ́ 

dɔkun kpódó nǔzínzán e ɖo Mawuxwé gbe lɛ́ɛ kpó. Énɛ́ ɔ́ gúdo ɔ́, é wá zɛ takwɛ́ 

nú axɔ́sú Yoyakímu bɔ é ná nɔ́ sú i xwe wú xwe wú. 

Hwenu e Joziyási ví Yoyakímu ɖo xwe atɔ́ɔ́n bló wɛ ɖo axɔ́súzinkpo Judáa 

tɔn jí ɔ́ wɛ nǔ énɛ́ ɔ́ ɖo jijɛ wɛ, ɖo sun tɛ́nnɛgɔ́ ɔ́ mɛ. È ylɔ̌ Jeluzalɛ́mu to ɔ́ bǐ 

kplé, bó ylɔ́ Judáanu lɛ́ɛ bǐ kplé, bɔ yě ɖo nu blá wɛ ɖo Mawu Mavɔmavɔ 

nukɔn. (Jelemíi 36 :9) 

Axɔ́sú Nɛbukanɛzáa dó énɛ́ ɔ́ sin gúdo ɔ́, xwe e jɛ fínɛ́ é sín nǔjijɛ ɖíe. Vɔ̌sánú-

xwlémawutɔ́ lɛ́ɛ bló nubláblá sín tito ɖaxó ɖé hwenu e Babilɔ́nu wá xó to ɔ́ gúdo 

é. 

Xɔ ɖokpó ɖo Mawu xwé ɔ́ gbe; wěgbójínɔtɔ́ Gemaliyáhu sín xɔ wɛ. Gemaliyáhu 

ɔ́, Cafáni ví wɛ. Xɔ ɔ́ ɖo hɔntogbó yɔ̌yɔ́ ɔ́ kpá, ɖo sinsɛnxɔ ɔ́ sín kɔ́xota e ɖo aga ɔ́ 

jí. Dɔ̌n wɛ Baalúki nɔ bó zé gbe dó jǐ, bó xa Jelemíi xó e yě wlán dó anyǔwéma ɔ́ 

jí é. Mikayehu, Gemaliyáhu ví, Cafáni vívú ɔ́ se Mawu Mavɔmavɔ xó e Baalúki 

xa é bǐ. (Jelemíi 36 :10-11) 

Gemaliya ná tɛnmɛ gbeyíɖɔ ɔ́ ɖó xwé tɔn gbe. É kpódó nɔví tɔn Axikámu kpán ɔ́, 

hɛ̌nnu nukúnɖéjí lɛ́ɛ ɖokpó mɛ wɛ yě jɔ ɖe, bó nɔ́ nya ɖo Jelemíi jí ɖaxó. Bɔ Micée 

Gemaliya ví ɔ́ zé tito ɖagbe ɖagbe ɖé ɖó ayǐ. É sí te bo yi hɔnmɛ fí e tomɛxó lɛ́ɛ, 

xónámɛtɔ́ lɛ́ɛ kpódó sɔ́ja hɔnmɛ tɔn lɛ́ɛ kpán kó kplé ɖe é, bó tín xó e é se ɔ́ mɛ nú 

yě. 

Ée é tínmɛ nú yě é ɔ́, yě ylɔ́ Balúki wěgbójínɔtɔ́ Jelemíi tɔn ɔ́, bónú é ná xa ɖɔɖ’ayǐ 

énɛ́ lɛ́ɛ nú yě. 

Ée yě se xó lɛ́ɛ bǐ ɔ́, xɛsi jɛ yě jí, bɔ yě nɔ́ kpɔ́n yěɖée, lobo ɖɔ nú Baalúki ɖɔ: “Mǐ 

ɖó ná wlí xó énɛ́ lɛ́ɛ bǐ ɖɔ nú axɔ́sú ɔ́. Énɛ́ ɔ́ gúdo ɔ́, yě kanbyɔ́ Baalúki ɖɔ: “A sixú 

tín lě e a wlǎn nǔ énɛ́ lɛ́ɛ bǐ gbɔn é mɛ nú mǐ a? Énɛ́ ɔ́, Baalúki ɖɔ nú yě ɖɔ: 

“Jelemíi wɛ ɖɔ xó énɛ́ lɛ́ɛ bǐ nú mì; é ɖo ɖiɖɔ wɛ ɔ́, un nɔ ɖo ɖokpó ɖokpó wlán 

dó anyǔwéma élɔ́ jí wɛ, kpódó kwéle kpó. Gǎn hɔn-yitɔ́ lɛ́ɛ ɖɔ nú Baalúki ɖɔ: 

“Hwi kpó Jelemíi kpó bǐ ní yi hɔn hwlá, bónú mɛ ɖěbǔ ní ma tunwun fí e mi ɖe ɔ́ 

ó. 



Yě mɛ gbɛtɔ́ nukúnɖéjí énɛ́ lɛ́ɛ tunwun lě e axɔ́sú ɔ́ nɔ́ nylá kún bó nɔ́ xo dǎka sɔ 

ɔ́, bó tunwun ɖɔ hwenu e é ná xa nǔ e ɖo wěma ɔ́ mɛ lɛ́ɛ gúdo ɔ́, axɔ́sú ɔ́ ná zɔn 

Jelemíi kpódó wěgbójínɔtɔ́ tɔn kpó jí. 

Ée axɔ́sú ɔ́ dó wěma e jí Baalúki wlán xó e Jelemíi ɖɔ n'i lɛ́ɛ dó é zo ɔ́, Mawu 

Mavɔmavɔ ɖɔ nú Jelemíi ɖɔ: Lɛ̌ sɔ́ anyǔwéma ɖěvo bó vlɔ́n, bó wlán xó e ɖo 

wěma nukɔn tɔn e Judáa xɔ́sú Yoyakímu dó zo ɔ́ jí lɛ́ɛ d'é jí. Énɛ́ ɔ́ gúdo ɔ́, a nǎ 

ɖɔ dó Judáa xɔ́sú Yoyakímu wú ɖɔ: Xó e Mawu Mavɔmavɔ ɖɔ ɔ́ ɖíe: ‘Jelemíi 

wlán dó anyǔwéma jí ɖɔ Babilɔ́nu xɔ́sú ɔ́ ná wá gba to élɔ́ dandan, lobo ná sú 

gbɛtɔ́ kpó kanlin kpó sín kún dó. Lo ɔ́, Yoyakímu gbɛ́ nǔ nú Jelemíi bó dó wěma 

ɔ́ zo. (Jelemíi 36 :27-32) 

Yoyakímu ɖésúnɔ dó kú tɔn wéma mɛ lo. Gɛ́gɛ́ ɖi lě e é dó wěma ɔ́ zo gbɔn é ɔ́, 

mɔ̌ wɛ cyɔ́ tɔn lɔ ná nɔ hwe nu kéze ɖéɖé, bó ná nɔ jɔhɔn nu ɖo zǎn xóxó mɛ é nɛ́. 

Hwenɛ́nu ɔ́, hɛ̌n ɖaxó bǐ e axɔ́sú ɖé sixú ɖu é jɛ́n kó nɛ́, nú è ma ná ɖɔ hwɛɖónúmɛ 

e ɖo kú gúdo é xó ǎ ɔ́ nɛ́. 

Akɔjijɛ xóxó ɔ́ tínmɛ nǔ gěgé ɖé nú mǐ dó kú mavɔ mavɔ ɔ́ jí ǎ. Lo ɔ́, Aklúnɔ Jezu 

ka ɖɔ xó tɔn susu. É ka kpácá tawun bɔ nǔgbó ɖé wɛ bɔ mǐ nɔ́ ba ná kɛ nu d’é wú 

káká ɖé ǎ. 


